
Мәгариф өлкәсендәге уку йортларын билгеле бер тәртипкә салу XVIII гасырның 80 нче елларына туры килә. Россиянең ул чордагы императоры Екатерина II реформа үткәрә һәм яңа мәгариф системасы булдыра. Системага гадәти мәктәпләр, чиркәү янындагы мәктәпләр, халык училищелары, гимназияләр, лицейлар һәм югары уку йортлары керә. Зур булмаган шәһәрләрдә – кече халык училищелары, ә губерналарның башкалаларында баш халык училищелары ачыла.
Уку йортларында эшләүчеләрнең тормыш шартлары турында да яңа законнар эшләнә. Укытучыларның матди хәле турында нәтиҗә ясаганда аларның айлык хезмәт хакы, төп азык продуктларына бәяләр, башка категориядә эшләүчеләрнең хезмәт хакы турындагы мәгълүматларны исәпкә алырга кирәк. Мисаллар китерик. Мәсәлән, Воронеж каласындагы дүртьеллык баш халык училищесында штатта торучыларга 1800 елда хезмәт хакы түбәндәгечә каралган була: училище директорына – 600 сум, IV сыйныф укытучысына – 500, III сыйныф укытучысына – 475, II сыйныф укытучысына – 375, I сыйныф һәм француз теле укытучыларына 275 сум айлык хезмәт хакы түләнгән. Укытучыларга фатир, утын, керосин, шәм бушлай бирелгән.
Азык-төлек бәяләренә игътибар итик: бодай онының бер поты – 40 тиен, сарык итенеке – 60, сыер ите, мәрсин балыгыныкы – 80, балныкы 2 сум 80 тиен торган. Болардан чыгып, укытучының айлык хезмәт хакына нәрсәләр алып булганны чамалап була. Шуңа күрәдер, бер хезмәт хакына укытучының ишле гаиләсе бик иркен яшәгән. Гаиләдә хезмәтче дә тотканнар.
1804 елда мәктәпләрнең яңа уставы кабул ителә. Укытучыларның социаль статусы тагын да күтәрелә. Завод-фабрика эшчеләренең хезмәт хакына караганда, укытучыларның хезмәт хакы 3–5 тапкыр артык итеп билгеләнә. Яңа закон нигезендә укытучыларның чины дәүләт хезмәткәрләренекенә тиңләштерелә. Бу тәртип, үз чиратында, укытучының дворяннар категориясенә кертә дигән сүз.
1828 елда император Николай I мәктәпләр турында яңа Устав кабул итә. Уку йортлары башкаларныкына һәм провинциаль уку йортларына бүленә. Губерналарның разрядларына карап, укытучыларның хезмәт хаклары да бер-берсенекеннән 35%ка кадәр аерылган. Укытучыларга дүрт дәрәҗәдәге квалификация бирелгән. Квалификацияләренә карап, хезмәт хаклары да төрлечә булган.
Мәгарифнең идарә органнары хезмәте дә югары бәяләнгән. Мәсәлән, округның гимназияләр инспекторы округ администрациясенең аппарат җитәкчесенеке кадәр – 3 мең сум күләмендә айлык хезмәт хакы алган. В.И.Ленин әтисенең дә халык училищелары инспекторы булып эшләгәнен беләбез. 

Санкт-Петербург Фәннәр академиясе академигының хезмәт хакы 5 мең сум булган, эш стажы 20 елдан арткач, аңа 1 мең сум өстәмә бирелгән. Университет профессорларының да хезмәт хакы 5 мең сум булган. Декан өчен – 500, фатир өчен тагын 500 сум өстәмә түләнгән. Доцентның хезмәт хакы – 3500 сум, өстәмә – 400 сум; китапханәчеләрнеке – 2500, бухгалтерныкы 1500 сум булган. 

Продукт бәяләренә килсәк, Мәскәү базарында 1837 елда онның бер поты – 75 тиен, карабодай ярмасы – 94 тиен, яңа суйган ит 4 сум торган. Укытучы бер айлык хезмәт хакына 900 кг яңа суйган ит сатып ала алган. Мәскәү гимназиясе укытучысының азык-төлек сатып алу мөмкинлеге, эшчеләрнекенә караганда, 15 тапкырга артыграк булган.
Элегрәк уздырылган реформалар буенча укытучының хезмәт хакы нинди фән укытуга һәм кайсы сыйныфларда эшләүгә бәйле булса, Александр II уздырган 1864 елгы мәктәп реформасында бу тәртип бетерелгән, атналык эш сәгатьләре санына карап түләү кертелгән. Атналык башкарыла торган нормаль эш күләме 12 сәгать итеп куелган. Атнага 12 сәгать дәрес биргән IV разрядлы укытучы – 750 сум, III разрядлысы – 900, II разрядлысы – 1200, I разрядлысы 1500 сум хезмәт хакы алган.
Хезмәт юлының беренче биш елын укытучы IV разряд белән эшләгән. Эш стажы һәм квалификациясе артуга карап, укытучының разряды да күтәрелгән. Укытучыга түләнә торган максималь хезмәт хакы күләме 2500 сумга җиткән. Моңа атналык эш сәгатьләре булган 12 сәгать дәрес, дәфтәр тикшерү, сыйныф җитәкчесе эше һәм өстәмә сәгатьләр уздыру керә. 25 ел укыткан укытучыга пенсиягә киткәндә тулы оклады күләмендә пенсия билгеләнгән. Авыл мәктәпләрендә эшләгәннәрнең хезмәт хакы кимрәк булган. (Совет властеның авыл укытучысына эшләгән яхшылыгы шул булды: авыл җирендә эшләгән укытучыга окладының 25%ы кадәр өстәмә түләнде.)
Укытучы дәүләт хезмәткәре чины йөрткән, 12 ел эшләгәч, ул махсус мундир киеп йөргән, хәрби хезмәттән азат ителгән.

1909 елда Халык мәгарифе министрлыгы Дәүләт Думасына «Урта гомуми белем бирүче ирләр гимназияләрендә эшләүчеләрнең матдә хәлен яхшырту турында»гы Закон проекты керткән. Проект эшләгәндә түбәндәгеләр искә алынган: кайбер сирәк очрый торган профессия ияләренеке кебек укытучы хезмәте ялыктыргыч, авыр хезмәткә кергән. Илгә югары белемле укытучылар күп кирәк, киләчәктә укытучы булырга теләүчеләр үзләрен алда иркен тормыш көтүен генә түгел, ә хезмәт барган саен матди якның тагын да яхшырачагын белеп торырга тиеш. Яңа закон буенча укытучы эшли башлаган беренче биш елда 1300 сум (900 сум оклад һәм 400 сум өстәмә түләү) хезмәт хакы алган. 20 ел эшләгән укытучының хезмәт хакы 2500 сумга җиткән. Атналык норма булган 12 сәгатьтән артык укытылган дәресләр өчен өстәмә түләнгән. Сыйныф җитәкчеләре өчен 1912 елга кадәр 160 сум түләнсә, аннан соң ул 600 сумга җиткерелә. Сыйныф җитәкчесе булып һәм атнага 6 сәгать өстәмә дәресләр алып барган укытучының хезмәт хакы 3500 сумга җиткән. Эшчеләрнең уртача хезмәт хакы 255 сум (156 сумнан 400 сумга кадәр) белән чагыштырганда укытучының яшәү шартлары шактый уңай булганлыгы аңлашыла.

Югары белемле укытучылар пенсиягә – 1800, югары белемле булмаганнар 1100 сум белән чыккан.

Октябрь революциясенә кадәр мәгариф өлкәсендә эшләүчеләргә хезмәт хакы түләү шушы тәртиптә барган.

Югарыда бәян ителгәннәрдән шундый нәтиҗә чыга: патша Россиясендә мәгариф эшенә җитди игътибар булган. Укытучының һөнәри хезмәте югары бәяләнгән. Аларның матди хәлен яхшырту турында яңадан-яңа законнар чыгарылган.

Соңгы елларда илебездә барган үзгәрешләр укытучыларның матди хәлен уңай якка бераз үзгәртте. Әмма цивилизацияле илләрдәге (Япония, Көньяк Корея, Канада, Финляндия, Норвегия һ.б.) укытучыларның хезмәт хаклары (елга 40–55 мең доллар) дәрәҗәсенә җиткерү турында безнекеләргә хыялланырга гына кала.
